
Nunha primeira aproximación á literatura fantástica do
Rexurdimento saltan á vista composicións en prosa e verso que,
evocando a memoria popular, presentan feitos marabillosos nos
que unha entidade sobrehumana –divina ou demoníaca– intervén
de forma directa para premiar ou castigar actitudes dos homes. A
Virxe do Cristal, de Manuel Curros Enríquez, constitúe sen dúbida
o punto de partida desta corrente1 que, de por parte, parece pre-
sentar outros puntos de interese común á marxe da temática e,
principalmente, no que atinxe á intencionalidade autorial.

Referímonos a obras de carácter narrativo e ambientadas
nun pasado –determinado ou non, pero remoto–, nas que a adver-
sidade ou o perigo para o protagonista desencadea, mercé ó seu
rogo, unha resposta omnipotente que verifica os seus desexos, ás
veces con presencia material da forza invocada. Desestimaremos
aquí, por tanto, outras aparicións antropomorfas, humanas ou
mitolóxicas (mortos que volven, fadas, etc.), as manifestacións de
calquera tipo de forza en forma non humana (luz, son, etc.) ou os
casos de poderes ou posesións2. Así, restrinxímo-lo corpus ó ciclo
que se inicia en poesía en 1877, con A Virxe do Cristal, de Curros,
continuando con pezas como: A burata d’o inferno, conto de
Vázquez Taboada, de 1888; A Virxe d’Aránzazu, de Barcia Caballero,
en 1891; O puzo d’o barco e O puzo d’o lago, de Rodríguez González,
no volume de 1894; A ponte da freira, de Euxenio Carré, en 1898 e
O cruceiro da serra. Lenda, de Heraclio Pérez Placer, de 1901.

Sobre este total de sete composicións estableceranse
algunhas variantes en función da estructura formal e argumental,
e tamén da intención que os animou.

1. Xa indicada por Carballo Calero (1981).
2. Partimos da tipoloxía que utiliza Tarancón (1997), aínda que modificaremos algúns
epígrafes atendendo á producción específica en galego.

TIPOLOXÍA

As narracións en prosa e verso de tipo milagroso consti-
túen unha variante, diriamos especializada, da lenda zorrillesca,
seguindo a corrente gótica do Romanticismo, tan en voga en
Galicia no último cuarto do século XIX. Deste modo, dentro das
creacións narrativas que manteñen o esquema da lenda zorrillesca,
esproncediana e mesmo becqueriana (ambientación rural ou de
castelo; época medieval na maior parte dos casos, tendencia ó
orientalismo…), distinguiremos dentro de toda a producción un
único epígrafe que agruparía as intervencións sobrenaturais.
Dentro deste, podemos establecer un primeiro tipo, o das inter-
vencións divinas ou semidivinas para premia-la devoción (por apa-
ricións, A Virxe do Cristal e O puzo d’o lago; por mediación, A Virxe
d’Aránzazu, A ponte da freira e O cruceiro da serra), o das proezas
sobrehumanas levadas a cabo por santos (O puzo d’o barco) e un
terceiro grupo, por defecto dos anteriores, o da axuda demoníaca
ou pauto co demo (A cova d´a serpe; A burata d´o inferno).

Deste modo, quedan excluídas outras narracións que
tamén manteñen o esquema da lenda ou o romance tradicional,
como poderían ser O demo y-a nai, de Lamas Carvajal (1880),
Afrenta, daga é venera, de Benito Losada (1886), A cova d’a serpe, de
Aureliano Pereira (1892), O castelo d’Andrade, de Manuel Lugrís
(1894), A namorada cativa, de Manuel Núñez González (1895), ou
pezas de Filomena Dato, como Eldefreda ou A Cintola (1891), ás
que tamén faremos referencia de modo comparativo.

CARACTERÍSTICAS DO CICLO 

Dado que A Virxe do Cristal parece se-lo primeiro e máis
representativo exemplo do ciclo que estamos a tratar, enumerare-
mos algúns dos elementos estructurais que se van manter dentro
do ciclo como tal:

1 De carácter estilístico

O de Curros é un poema narrativo convencional, feito do
que se desprende o posuír unha certa extensión e combinar estro-
fas alternantes entre os distintos núcleos narrativos cardinais. 

A extensión do poema, inherente á natureza narrativa
–sendo a mostra máis reducida O cruceiro da serra, que conta só
168 versos–, mantense tanto nestas mostras coma noutras que
escapan á catalogación que sinalamos3. Doutra banda, cabe men-
cionar que raiando a fin de século estas narracións empezan a
rompe-lo canon formal para convertérense en relatos, como é o
caso de A ponte da freira, de Euxenio Carré, ademais dalgunhas
pezas4 de Pérez Placer que se arredan do ciclo marcado. 

Dentro das pezas en verso, a alternancia estrófica manten-
se de forma xeral, non sendo o caso de O cruceiro da serra, que res-
trinxe ó romance a súa relativa brevidade.

2 De carácter argumental

En primeiro lugar cómpre menciona-lo tema, que de seu
caracteriza as creacións ás que aquí nos referimos: a anécdota de
tipo relixioso ou, cando menos, confesional que sempre, dalgún
modo, tinxe as historias que tratamos, predominando sobre os
demais elementos argumentais. Dado que, dun e doutro modo
estamos beireando o eido do fantástico (neste caso o marabilloso
sobrenatural), o factor relixioso pode perder forza a prol doutras
manifestacións, como é o caso das premonicións (maldicións, pre-
saxios funestos, castigo de ultratumba á promesa non cumprida,
etc.), comúns noutras produccións fóra do ciclo. Neste difuso lin-
deiro atopamos a Losada en Afrenta, daga é venera, onde falta a
axuda divina pero son frecuentes os presaxios e opérase o castigo
final. Filomena Dato decántase, en cambio, polo marabilloso feéri-
co e de tradición literaria (mitoloxías centroeuropeas).

Outro dos factores que pesa con máis forza é o do compo-
ñente tempo-espacio. En Curros, a historia retrotráese a 1630 pero,
probablemente por influxo romántico, no resto dos casos é levada

3. Sería o caso dos poemas históricos O demo y-a nai, de Lamas, Afrenta, daga é vene-
ra, de Losada, de A namorada cativa, de Núñez González, e, en menor medida, de
Eldefreda e A Cintola, de Filomena Dato, e A cova d’a serpe, de Aureliano Pereira, en
1892.
4. O puzo d’a Sila e O puzo do inferno serían outras mostras de lenda narrada do
mesmo autor.

á Idade Media, con ambientacións que oscilan entre o costumismo
ruralista dunha banda e a escenografía dos castelos por outra5.
Neste sentido, o peso dos romances fronteirizos e das creacións
orientalizantes románticas déixase ver noutros poemas narrativos,
dentro e fóra do corpus sinalado, como en O demo y-a nai, A ponte
da freira e A namorada cativa.

3 De tipo intencional

Pero sobre os elementos estrictamente cuantificables paira a
carga subxectiva que anima toda creación literaria: a intención. Neste
sentido, chaman a atención as fontes referenciais coas que os autores
xustifican as súas obras, dotándoas dunha dignificación ideoloxizan-
te e mais do buscado verismo que o propio asunto lles nega. Curros,
como iniciador do ciclo, asume a tradición oral (“Cando eu era
pequeno, por miña nai levado,/ da aparición pedinlle a lenda celes-
tial…”, e “Si a tradición que sigo nalgo non mente…”) e busca para
a súa lenda unha presentación presuntamente histórica (“Alá polo
ano de gracia/ de mil seiscentos e trinta…”).

É recorrente o afán de verismo nas obras posteriores, que
se acollen á tradición oral como fonte documental, engadindo
datos –é de supoñer que apócrifos, na meirande parte dos casos–
que permitan situa-lo lugar sinalado, cando non procuran datos
históricos que avalen a presunta veracidade do asunto. Nas súas
dúas composicións, Rodríguez González sitúa o punto exacto do
caso e acóllese á tradición oral para evocalo. Vázquez Taboada
recorre á xustificación becqueriana (de orixe inglesa) da excursión,
documentada pola voz popular. Carré, pola súa banda, bota man
do historicismo pero nega as coordenadas espaciais (reducidas a
iniciais), así como a fonte documental.

Barcia, en cambio, dá conta das pescudas realizadas sen
obter datos máis fidedignos cós contos sobre os milagres que se
conservan en Cora6.

5. Só Barcia Caballero elimina toda referencia neste sentido, introducindo o seu poema
nunha atemporalidade só adobiada polas escenas costumistas.
6. Nestes dous últimos casos, como logo se verá, o afán de verismo e recuperación
perde peso fronte ó feito sobrenatural, que se xustifica de seu.

Outro é o camiño que toman as narracións non relixiosas,
que eluden o compoñente tradicional, substituíndoo pola bagaxe
histórica –como sucede en Lugrís e en Lamas–7, non sendo
Aureliano Pereira, que –agás o factor sobrenatural, que elude–,
asegura basearse nos contos tradicionais desa banda luguesa.

En relación co anterior, aparece outro elemento máis ilus-
trador da orientación que os autores procuran para as dúas pezas,
e é o amor ó pasado, plasmado na busca da tradición, o grande
achado de Curros: “¡É o pasado que morre! A lira daime…”. 

Barcia limítase a dar conta da cobiza por “aprender ises
contos feiticeiros/ que dormen esquecidos/ antr’as ruinas lóbregas
d’os tempos” (Barcia: 28), mentres que o resto dos seus contempo-
ráneos se mostra máis motivado a “racha-las tréboas que arrodean
(…) aquel xigante qu’o Pasado chaman” (Pereira: 11). Rodríguez
González, en concreto, renega, en O puzo d’o barco, do seu pre-
sente de escravitude e refúxiase nos “venturosos tempos do pasa-
do” (Rodríguez: 143), o mesmo amor polo pasado que reflicte en
O puzo d’o lago: “Almas sensibres, almas que gozades/ co as tradi-
cións da pátrea en que nacestes/ (…) deteivos co respeto máis
profundo/ diante a voz do pasado morimundo” (Rodríguez:
205)8. Este factor está ausente nas composicións en prosa: tanto
Carré como Vázquez Taboada deixan de lado o elemento senti-
mental do pasado9.

Unha innovación que se xeneraliza a partir da obra de
Curros consiste en intentar unha transposición do asunto narrado
en función das circunstancias socio-políticas da Galicia daquel
tempo, en particular nas historias centradas nas guerras cos mou-
riscos: En O puzo d’o barco Rodríguez chega a anunciar que o pobo
que respecta as súas tradicións tamén acaricia a idea da Unión

7. Agás as que beirean o fantástico, como Afrenta, daga é venera, na que Losada bota
man dun “conto que me contou miña abóa” (Losada: 3).
8. A glorificación do pasado contraponse tamén ó rexeitamento da “aurea mediocritas”
do seu tempo en Lamas (79), que, respecto do Mosteiro de Oseira, di: “¡groria que lle
quedaba a esta cativa/ xeneración que nada fai de grande!”.
9. Non obstante, no “Prólogo” a Contos da forxa, Carré asegura que “n-outros tempos,
para min millores”, adoitaba facer escapadas á aldea e participar nas “tertulias campe-
siñas” onde aprendía eses contos.

Ibérica. Carré (op. cit.: 136), pola súa banda, elude toda cuestión
social limitándose a identifica-los atacantes cos “inimigos da santa
relixión”. Fóra xa da intervención divina, tamén Núñez González
identifica as guerras de fe coa redención de Galicia, e Lamas (op.
cit.: 9) apela ás montañas “baluartes que foron n-outros sigros/ d’a
nosa independencia”.

Xa plenamente decididos a aproveita-la tradición como
materia de orde social, os autores tampouco aforran transposicións
coa situación da Galicia rural. Curros é o primeiro en retratar a
Xácome Mazcareñas como un cacique foral e antigaleguista. Entre
os seguidores do ciclo, Rodríguez González é o máis explícito,
facendo de ámbolos poemas unha defensa liberal e rexionalista.
Vázquez Taboada pinta ó señor de Casa-Sueva con tinturas despó-
ticas que, aínda que non son reproducción da situación do rural
finisecular galego, si coinciden na caracterización actancial negati-
va do prototipo de poderoso tiránico.

As demais lendas históricas tamén adoitan levar unha forte
carga social: Lugrís (op. cit.: 71) maniféstase pola redención de
Galicia, mentres que Lamas, máis comedido, só alude á sufrida
vida dos labregos e á avaricia do escribán de Cea (Lamas: 75).

Nos tres aspectos arriba aludidos tentamos elucidar breve-
mente algunhas das claves que a partir de Curros se mantiveron no
ciclo destas narracións marabillosas, por veces en contraste coas
narracións que evitan a intervención sobrenatural. Pero nestes tres
bloques comparativos gustaríanos utiliza-los dous primeiros como
índice do cuantificable, é dicir, como mera escusa para achegarnos
ó que aquí nos interesa, que é a significación social e ideolóxica
que no seu tempo tiveron estas pezas.

NARRACIÓN CONFESIONAL PARA UN TEMPO

RACIONALISTA

Temos que recoñecer que o motivo deste traballo responde
á curiosidade sobre cáles foron os motivos que impulsaron, non a
un, senón a un bo número de autores de pensamento claramente
progresista, racionalista e anticlerical a elaborar composicións que
enxalzan o espírito por eles mesmos combatido respecto do clero

e todo tipo de crenzas de arraigamento popular, relixiosas ou
non10, máxime nun momento en que este mesmo racionalismo
rexeita de modo case unánime a aparente tendencia á superstición
do pobo galego11.

O argumento máis inmediato é lembra-la forza que a recu-
peración do pasado (sexa histórico, sexa lendario) cobra co espíri-
to romántico, e en especial entre as comunidades culturais que
proceden á construcción da súa identidade. Pero este irrefutable
argumento non é capaz de agocha-las fortes contradiccións dunha
época en que o pulo ideolóxico do progreso aínda mantén un
pulso interno coa tradición aprendida, a máis convencional,
mesmo a máis conservadora.

Resulta evidente que o primeiro en abordar este tipo de
creación é Curros12, que xa traballara anteriormente o xénero
narrativo en El maestre de Santiago (Paz Gago 1998) impulsado
probablemente pola mesma orientación cara á tradición popular
dos seus coetáneos. A razón que o leva a escoller un tema que lle
resulta tan alleo, dada a súa traxectoria ideolóxica, é, segundo acla-
ra na nota introductoria a Aires da miña terra, o amor ás tradicións
de Galicia, aínda que, como ben insinúa Paz Gago (1992: 54), a
escolla puido verse propiciada por unha motivación meramente
circunstancial e de índole ben máis práctica. Non obstante, o poeta
ourensán é plenamente consciente da contradicción en que inco-
rre e dedica os primeiros versos da súa composición a xustificar,
dende o desencanto, ese impulso que contradí a súa idea de pro-
greso, esa regresión cara ó pasado. Pero é con toda seguridade,
como sinala Carballo Calero, o triunfo de Curros no certame o que
o converte nun autor consagrado, como tamén queda consagrada
a súa obra, que leva ós seus coetáneos –e correlixionarios– a acep-

10. A mesma reflexión cabe aplicar a tódalas produccións de índole fantástica, que
poucos autores do Rexurdimento esquivaron.
11. Respecto a isto, son frecuentes as alusións críticas ás crenzas heterodoxas, tanto na
propia obra dos autores como nos textos paraliterarios –vid. infra, nota 14.
12. Sobre as fontes da súa inspiración, xa Carballo (1963) apuntaba a Zorrilla, men-
tres que Cradwell (1990) menciona a Vicente Barrantes. Tamén se ten mencionado
(Vilavedra 1995: 468) o precedente de Pintos como iniciador da poesía narrativa de
tipo costumista.

ta-las súas claves, adaptalas e reinterpretalas –a invocación ó pasa-
do como lección para o futuro–, dando así paso a un discurso par-
cialmente silenciado no que se dá conta das fortes contradiccións
entre a razón lóxica e a razón emocional dos intelectuais do
momento. Curros é citado decote polos seus contemporáneos, que
ven en A Virxe do Cristal o modo de combinar poesía cívica, recu-
peración do pasado e mais unha idea ambigua e difusa de alusión
ó sobrenatural13.

Ó analiza-los textos que aquí seleccionamos apréciase a ela-
boración dun ciclo temático que, sen embargo, diversifica as súas
prioridades en canto ós seus fins. Deste modo, o triunfo de A Virxe
do Cristal supón, dunha banda, o disparo de saída para composi-
cións de índole meramente confesional (é dicir, aquelas que repro-
ducen o feito sobrenatural incidindo no milagre, pero sen ningunha
outra intencionalidade), entre as que estarían as obras de Barcia e
Carré. Xa no Prólogo ás súas Rimas, Barcia, citando a Heine, avoga-
ba por unha poesía subxectiva e mesmo pola poesía mística (Barcia:
XXI), unha idea que se repite en Mesa revuelta. No tocante a Carré,
malia a clara orientación confesional de A ponte da freira, a súa obra
presenta unha clara dualidade neste sentido: no mesmo volume de
Rayolas danse cita composicións críticas en relación co abandono do
dogma (con evidente lectura de activismo social), como Axúdate que
Dios che axudará –a semellanza da peza de Lugrís Axúdate–, mentres
que tamén idea unha narración en que as contradiccións protagoni-
zan os feitos: en Padrenoso, que estás nos ceos un librepensador entré-
gase ós impulsos da fe e das sensacións pracenteiras (conveniente-
mente traballadas por Carré) que esta lle lembra.

Pero, sen embrago, obsérvase que na maior parte das pro-
duccións sinaladas A Virxe do Cristal vai asociada á imaxe do
Curros poeta cívico: o esquema da construcción é aproveitado
dende tódalas frontes: a lenda relixiosa como representación da

13. O comedido Aureliano Pereira evoca o “Xenio d’a tradición” para rescata-lo xigan-
te do Pasado lembrando “hestorias mesteriosas,/ algunha lénda d’esta vella pátria”
como “a d’a Virxe d’o Cristal, qu-ó ceo/ fai qu’ergámol-os ollos á par d’alma” (Pereira:
1-10). Lugrís inicia Ô castelo d’Andrade cunha cita de Curros, mentres que Barcia (op.
cit.: 34) fai alusión ós lobos da terra.

memoria popular, a axuda sobrenatural ós aflixidos como transpo-
sición do esperanzado activismo galeguista, etc.

Nestes autores dáse unha duplicidade de códigos fortemen-
te ambigua en canto se mestura a razón lóxica –cartesianismo, ideo-
loxía, poesía didáctica– coa razón emocional –sentimento da terra,
crenzas e demais–, ó que hai que suma-los tópicos literarios xenera-
lizados na época –presencia do gótico, peso do fantástico, etc.

Para empezar, a totalidade dos autores sinalados, así como
a inmensa maioría dos seus contemporáneos, non aforran críticas
respecto das crenzas populares asociadas á superstición14, do
mesmo modo que se fan eco do tópico anticlerical, que na maior
parte dos casos ten unha función didáctica respecto da praxe ideo-
lóxica máis ca unha significación anticonfesional (cf. O catecismo do
labrego). Non obstante, moitos deles sérvense dos fantasmas da tra-
dición popular para elaborar poemas de tipo fantástico15, un dis-
curso só reivindicado por Barcia16.

Un asunto máis controvertido é o da relixión. Abondo se
ten debatido sobre a relixiosidade de Curros (López Varela 1998:
133) e mesmo de Lamas (De Juana e Carro 1984), sendo proba-
blemente os dous autores que combinan unha fe máis ou menos
ortodoxa con textos certamente críticos ou, cando menos, paródi-
cos. Pola súa banda, Lugrís en A crus y-o pararrayos e Núñez
González en A relixión –Salayos– realizan unha crítica de mordaz
positivismo sobre o pensamento non racionalista (relixioso ou
supersticioso). Malia as palabras de González Besada (op. cit.: 106)
respecto da “incredulidade” no seu tempo, resulta evidente a
imposibilidade de determina-lo alcance real desta nas concien-

14. Satíricos móstranse Lamas (O moucho), Vázquez Taboada (A tía Pronóstecos),
Pereira (Unh’aventura; A cara do demo; O melrubo), Rodríguez González (Demo non
digas), amais dos seus contempoáneos como Vaamonde (A fonte d’o demo), Lugrís (O
castelo d’Andrade), Labarta (O libro de San Ciprián), Núñez González (A Monterrey) ou
González Besada, na Historia Crítica da Literatura Galega (p. 106), e Saralegui, en
Galicia y sus poetas (p. 14).
15. Como mostra, Lamas (Fogos fatuos), Pereira (A cova d’a serpe), Carré (O xuramen-
to), Vázquez Taboada (O xuramento), Lugrís (Presentimentos), Núñez González
(Perxurio), etc.
16. Barcia Caballero, Mesa revuelta (p. VI).

cias17, pero a ambigüidade xeneralizada leva a considerar que os
asuntos de fe forman parte, na época do Rexurdimento e na inme-
diatamente posterior, dun discurso tópico e ambivalente.

Así, deixando á parte as crenzas persoais, dunha banda
dáse un falso laicismo imposto polo positivismo da época. Trátase
dun racionalismo aprendido que combate todo pensamento irra-
cional, pero neste sentido tamén serve como rexistro de codifica-
ción para as cuestións civís do seu tempo (anticlericalismo, crítica
dos décimos, da manipulación pola ignorancia, da protección ecle-
sial ó poder, etc.). Pero, doutra banda, tamén se utiliza o factor reli-
xioso como marca identitaria: a espiritualidade galega (relixiosa
e/ou fantástica) propia dos pobos setentrionais –unha idea que se
mantén ata a Xeración Nós–, e tamén a relixión católica como fac-
tor que xustifica e acredita –sacraliza– a idea de nación. Neste
punto cobran sentido pezas aquí seleccionadas, como as de Carré
e González Rodríguez.

PARA UNHA SECUENCIACIÓN DA LENDA ROMÁNTICA

Aceptando como punto de partida A Virxe do Cristal, pro-
poñemos unha secuenciación do breve corpus seleccionado da
lenda de tipo romántico no Rexurdimento atendendo á intenciona-
lidade, definida esta polos eixes temático, intencional e de xénero:

1. Lendas de temática relixiosa.

1.1. Lendas que dan conta dun milagre sen máis intencio-
nalidade cá de xustificaren o feito sobrenatural de orde reli-
xiosa. A peza de Barcia inclúese neste epígrafe, non só pola
clara vocación mística confesada polo autor, senón pola moi
tanxencial contextualización social. En canto á busca da tra-
dición, está presente, aínda que de modo infructuoso, e, en
todo caso, perde vigor en función da forza da fe popular.

17. A subxectividade deste tipo de valoracións depende, para empezar, da postura do
observador, como demostran as palabras de Lamas respecto do suposto non confesio-
nalismo de Curros (De Juana 1984: 211).

1.2. Lendas en que a relixión reviste un matiz cívico: as
mostras de Rodríguez González e Vázquez Taboada. Ambos
seguen de cerca o modelo romántico, aínda que o primeiro
se aproxima máis tanto ó exemplo de Curros como á inten-
ción confesional. Nas tres pezas evidénciase o matiz social,
de tipo máis teórico en Rodríguez, e con alusións ó antica-
ciquismo práctico en Vázquez. Este mesmo interese social
é o que move a Vázquez Taboada a rexeita-la intervención
divina a prol da demoníaca; a diferencia de Rodríguez
González, Vázquez Taboada mostra nas súas pezas un
escepticismo que só vulnera para segui-la corrente zorri-
llesca como ilustración ideolóxica. 
1.3. Lendas que perden o compoñente cívico a prol da tra-
dición, con especial incidencia no confesional. Este é o
caso de mostras máis tardías, como as de Carré e Pérez
Placer. En ámbolos dous, a creación segue os parámetros
temáticos, aínda que a translación social se perde a favor
dun sentimento racial máis xeral. O resultado, moito máis
convencional, adáptase ós usos literarios do momento no
terreo pragmático, como proba o feito de que as pezas des-
tes autores adopten xa a forma narrativa.

2. Lendas non relixiosas de asunto fantástico. Trátase de construc-
cións que manteñen as características formais da narrativa e que
abordan un asunto lendario cun compoñente fantástico que evita a
intervención sobrenatural relixiosa. A orixe apócrifa deste bloque
temático adoita quedar máis patente ca no anterior.

2.1. As que responden á evocación da tradición: Pereira
invoca reiteradamente á tradición e o exemplo de Curros
nun relato que desborda atención ós feitos populares e que
centra o fantástico na presencia dun monstro zoomórfico.
Losada recrea unha historia presuntamente popular de
honor, capa e espada racionalista que se resiste a calquera
intervención sobrenatural: o fantástico queda reducido a

premonicións e indicios de castigo a cargo da fatalidade.
2.2. As que responden ó modelo gótico. Neste epígrafe
sitúanse os poemas de Filomena Dato, que nestes casos tra-
balla coa aparición vingativa dos mortos. O estilo arro-
manzado e a escenografía indeterminadamente gótica suxi-
ren unha intencionalidade puramente estética ó estilo da
literatura especializada anglosaxona e con bases no
Romanceiro. 
2.3. As que, emparentadas con algún dos epígrafes ante-
riores, inciden no compoñente cívico. Neste caso atopamos
a Núñez González e Lugrís. O primeiro desenvolve unha
peza á semellanza dos romances fronteirizos na que a con-
frontación cristiáns-mouriscos é un reflexo da defensa gale-
guista (distánciao, por tanto, de Rodríguez González a
orientación “laica”). Lugrís, pola súa banda, desenvolve un
poema de tinturas épicas que ten como base argumental os
abusos dos Andrade e, con eles, de toda a tiranía de clase
padecida polos galegos. Asemade, o factor fantástico (a
semellanza de Losada) queda reducido a suxestións que
logo serán desbotadas a prol do racionalismo.



A Virxe do Cristal, no inicio da lenda... 405

BIBLIOGRAFÍA PRIMARIA

Barcia Caballero, J. (1891), Rimas. A Coruña: Andrés Martínez,
Editor.

Carré Aldao, E. (1898), Rayolas. Verso e prosa. A Coruña: Imprenta
y librería de E. Carré.

Curros Enríquez, M. (1998), A Virxe do Cristal. El maestre de
Santiago, Santiago: Xunta de Galicia, 2 vols.

Dato Muruais, F. (1891), Follatos. Ourense: Imprenta de A. Otero.

Lamas Carvajal, V. (1880), Saudades gallegas. Colección de versos.
Ourense: Imprenta de La Propaganda Gallega.

Losada, B. (1886), Soaces d’un vello. Poesías gallegas. A Coruña:
Latorre y Martínez Editores.

Lugrís Freire, M. (1894), Soidades. A Habana: Imprenta del
Avisador Comercial.

Núñez González, M. (1895), Salayos. Versos gallegos. Madrid:
Imprenta de Enrique Fernández de Rojas. 

Pereira, A (1892), A cova d’a serpe. Lugo: Imprenta de El Regional.

Pérez Placer, H. (1901), Veira do lar (Cuentos gallegos). Santiago:
Casa editorial José Gal i Camps.

Rodríguez González, E. (1894), Folerpas. Poemas gallegos. A
Coruña: Andrés Martínez, Editor.

Vázquez Taboada, A. (1888), As noites n-o fogar. Coleución de lendas
e contos morás. A Coruña: Imprenta de A. Amenedo Ponte.

Ojea, José: “Prólogo de las primeras ediciones”; en: (CURROS, M.
1922: 15-21).

REFERENCIAS BIBLIOGRÁFICAS



406 Silvia Gaspar Porras

BIBLIOGRAFÍA SECUNDARIA

Barcia Caballero, J. (1883), Mesa revuelta. Ensayos literarios.
Santiago de Compostela: Imprenta de La Gaceta.

Carballo Calero, R. (1981), Historia da literatura galega contemporá-
nea. Vigo: Galaxia.

Cardwell, R. (1990), “A significación de Aires da miña terra no con-
texto da literatura española finisecular”, Boletín Galego de Literatura
3 (7-18).

González Besada, A. (1887), Historia crítica de la literatura gallega,
A Coruña: Tipografía de La Voz de Galicia.

Juana, J. de e Castro, X. (1984), “A relixiosidade de Lamas
Carvajal”, Grial 86 (209-212).

Paz Gago, J. M. (1992), “Métrica e narración en A Virxe do Cristal, de
Manuel Curros Enríquez”, Boletín Galego de Literatura 7 (53-59).

Paz Gago, J. M. (1989), “Introducción”. A Virxe do Cristal. El maes-
tre de Santiago, Santiago: Xunta de Galicia, 2 vols.

Saralegui y Medina, L. (1886), Galicia y sus poetas. Ferrol.

Tarancón, M. (1997), “A fascinación polo sobrenatural. O conto
fantástico na prensa romántica”, Grial 135 (323-334).

Vilavedra, D. et al. (1995), Diccionario da Literatura Galega. Vigo:
Galaxia.




